
Bukemaboed
Konotils tel fa ‚Данил Аркадьевич Корецкий‘

(‚Danil Koretskiy‘)
Konotil ‚Telat‘

Utans tel ästadons pö ‚Bien⸗ül‘: levalanaf smalik, esejutöl dese tal bü minuts deg. Blögäd
planeta, ävebölo sus naf⸗il, älitükon lebüda⸗däki me lit blövik leigöfik. Binos vemo nabiko kol
telat  pö  däk,  ab  no  mögos  ad  segolön  isao:  naf  lölik  pe⸗steigädon  me  spränamed.  E  me
spränamed kion! Luranin-235 äfulükon eli ‚Bienül‘, koedölo cenön oni ad spranot lemu gretik
ko jäfid pe⸗zögöl.

Utans tel äsüenikons, äsif äveigons veigoti somik aldeliko. Bofikans spetäto älülogetons
lü  vag pö  dulogama⸗skrin,  äsif  ävilons  delogön bosi  vemo veütik  us.  Äjinos,  äsva  desino
steifons ad no lülogön kurbi  zänodü konsol,  flek kela  koedonöv cenön nafi  ad zän sploda
taumik.

Bal munädas jöl sita fouköl edajonon oki pö skrin. ‚Bienül‘ ebeifliton oni mu nilo, igo
äkanoy logön [distükön] stafüli alik lantena gretotik, lüodöl lü lulit spada. Lantens munädas
valik lüodons lü top ot: kö levalanaf mekava⸗sola vebon.

Binädükam mekavasola pe⸗fidunon brefobüo. Yels voba fikulik e riskädik epasetons. Anu
valikos blümon. Te nog nedos ad lefilükön jenädi dale⸗vamota⸗keredik, e pas täno glöp gianik
filik uvamükon dili ut tala, kel nutimo pa⸗tegon me jüd bigik glada e nifa.

Glöp gretik mekavasola ägretikumon, fulükölo skrini lölik. Splodüls flamik brefik ömik
pö skuta⸗mufükian — e ‚Bienül‘ estopikon ebo fo hog, blägöl pö jaläd nidülöl kamik. Magnet
nämik  enü⸗tiron  oni  lafo  ninio.  Gleip⸗ians  esnapons  e  naf  eyumon  lä  mekavasol  ad  lölot
nedeteilovik. Anu valikos blümon fifümiko. Splod⸗ian pe⸗nü⸗steigon ini boum gianik.

Utans tel pö däk eprimons ad spikön, brekoto jedölo [sagölo] setis metalik vetik ini lulit
ecenöl ad densitik e tönedik.

— Denu klimat tö tal uvotikon.
— Ya no ologobs atosi.
— Ab liedol-li dö atos?
— Liedob-li!? Lio kanob liedön?! Binos pidabiku, das ufifilobs e denu no obenükobs

[ofrutobs] menis.
— Ba, utans umemons obis, logedölo soli pü⸗lefilöl fa ogs.
— Nek umemon. Utans igo no onolons numis ogsik.

— Bo, gidetol.
— No suemob: kikodo ilesedoys ebo ogis? Igo cinamens labü klad donikün kanonsöv

dunön atosi.
— Niludoyöv, das bedredol!
Spikot estopedon brefüpio.
Minuts tel äreton.
Bal  atanas  epedon gnobi  lektinik bloka⸗sita.  Bofikans  älogedons jonianis  glokik,  kels

nevifiko änilikons äl ods, äsva densitükölo timi retöl pro dabin utanas.
— Adyö.
— Adyö.
Vögs onas äbinons lindifiku.
Kurb eklikon.
Jaläd mekavasola,  levalanaf ‚Bienül‘ ä koaps metalik cinamenas tel labü klad löpikün

emoikons pö spag tulitik sploda taumik‚ cenölo ad vap. 

Konotil ‚Pök‘
Nog fleks smudik ömik tul⸗iana kuratik — e truk gulöfik [tälik] stela⸗nafa foginik enü⸗

vebon ini krod zeili⸗log⸗iana. Käpten ‚Irving‘ efagikom de logaglät ed eluröbom me nam love
logod, efronikölo demü knir brota. Bai glok nafik ya ünü dels tel levalanafs vebons len od,
lükio  küpedölo  odi.  Vafa⸗sits  ela  ‚Titan‘  pi⸗stadükons  ad  blüm vemikün.  Fe  foginans  koo
iblümükons vafemi. Nu valikos sekidon de utos: kin balid udunükon ad dalebit. Skips nafas
lükölo ästebedons.

„Fino kolköm ejenikon!“ — käpten äletikom favölo. — „Ünü tumyels mens äfomälons:
kiniku  ut  öbinon.  Ed ekö… Senäl  balid:  dred<,  geäd balid:  sumön vafi!  Ye  no mögos ad
konfidön faginanis“, — ekoräkom oki — „bo, ebo atans inosükons eli ‚Dromedar‘, imoiköl pö
topäd ebo at levala bü yel bal. Buiko stadobsös lükio“.

Käpten  elogedom gnobi  lektinik  smaragoinik  pö  gul  konsol  e  nenzogo  efomälom eli
‚Titan‘ veböl pö kolkömapün lienas zeililogianik. Ga utans koo labons vafemi!

Hiel ‚Irving‘ dönu enästülom len logaglät. Naf utanas, dub fom sümöl ad zigar raodik,
älüjinon deadiku, ab ‚Irving‘ äsuemom, das tutöbidam nevik e blüm ad taön me dalebit tökü
dalebit ots klänedons okis dis [ninü] jaläd ramorik [harnadik].

Logod nafama⸗fizira epubon pö skrin elitiköl.
— „Kisi odunobsös, o käpten? Ya elonädor-li utosi?“
‚Irving‘ ti esmililom. Si, valikos binälon pö atos. Ebo om mutom lonädön. Skip stadon pö

stad fasilikum. Valikans suemons, das ons labons käpteni, ab käpten no dalon lonülön sludi
neverätik. Käpten no nolon doti. Utan no nolon nefümäli, doli, dredi … Ga pro atos käpten ebo
dabinon.

— „Nog nö,  o  yunan⸗il.“  — ‚Irving‘  elülogom logodi  yunik  nafamafizira.  E  süpiko

esäkom: — „Lesed at binon-li balidu kol ol?“
— „Ya folid.“  — Nafamafizir  ästunom demü säk,  ab  vög omik japäliko  äträton  ok⸗

kotenükami.
—  „Folid“  —  ‚Irving‘  esösagom,  lülogölo  skrini  kväniköl.  —  „Ba,  ut  ujenädon  as

lätik…“
Ecenükom nami ad pun ed änokom len skrin.
— „He!?“ — esäkom figure nafa foginik. — „Okomipobs-li? Ud uflapobs namis oda?“
Estutom stuli okik poloveo.
„Ab utans  labons-li  bradis?  Nitedos,  lio  utans  logotons?“ — käpten  ätikom,  lonülölo

sludi.
Me snap vifik emüfom mikrofoni kosäda⸗sita ninik nilikumo lä ok ed epedom klavi.
— „Prüdö,“ — esagom feniko, äsenälölo ti me koap, vio nafa⸗skip, ezedölo jäfis valik ed

estopedölo ad spikön, dalilon küpäliko vödi alik omik. — „Usteifülobsös ad rajanön ko utans, o
kompenans. O radioni⸗tölatans, broadolsöd utanes bosi. Alseimi. Te sökodi radiona⸗jokas.“

‚Irving‘  ede⸗sleifom mikrofoni  ed  enästülom len  zeililogian.  „Vilob  logön,  vio  utans
ugeädons ad malets obsik“, — ätikom, lülogetölo figuri reliäfik [tälik] stelanafa äsif steifölo
ad dranön ninü jaläd stalik me logedam. Ab no äkanom logön, vio pö lulit violätik nafa foginik
koaps  müdik  dreamöfik  äblegons,  pa⸗dudränölo  fa  radiona⸗stralam  deadüköl  onis,  vio
maletalampadils laramio änutülons, vio käpten äseadöl pö lebüda⸗däk me töbidam deadamik
enüpedon finoti masifik kurba jäfidüköl ini konsol, dub atos da⸗stürölo nämi valik nafa⸗känas
okik äl ‚Titan‘. Elogom te stralis anik tulitik esejutöl se föfastev stelanafa, e nog eplöpom ad
lütenükön nami lü gnob lektinik…

Lefog litöl  [stralöl] vapa pe⸗glütöl  [lehitik] nevifiko äspearikon pö staned  [büätik]
ela ‚Titan‘, e fagiko stelanaf foginik älai⸗vebon no mufölo labü skip deadik nino.

Sevols-li, das …
Kazakistän

1)  Kazakistän  binon  länu  gretikün  topöl  e  tö  Yurop  e  tö  Siyop  ä  no  rivöl  seani.  I
Kazakistän labon düpa⸗zonis kil.

2) Kazakistän labon klimati patik. Näedot bevü vamots ünü kaledayel kanon reafön ad
grads jüi 100! Samo, rekords vamotik kol cifazif: ‚Astana‘< leigons: grads +42,6 °C as muik e
grads -51,6 °C as nemuik.

3) Kazakistänans drinons tiedi mödikün pö vol: gramis 1200 a yel fa men bal zänedo.
Samo, drinoy gramis 650 tö Lindän.

4) Pöpatribüts e nets plu 120 belödons Kazakistäni.  Kazakistän binon länu zülid gretikün
ed ottimo labon bal densitotas smalikün — mens ze 6 a kvadamilmet.

5) Sketamakul  gretikün löpakamöpik  [löpänik]:   ‚Medeo‘< topon tö Kazakistän  (ön
löpot mö mets 1691 sus melaniv). Rekords plu 170 pi⸗dagetons pö on.

